
        
            
                
            
        

    
	Павел Петрович Бажов

	ТУЯХАН МӨЧИР

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн “П. БАЖОВ : НОГООЛИН ХАЙРЦАГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

ТУЯХАН МӨЧИР

	Катя, Данилыг Зэст уулын эзэгтэйгээс буцааж айл болон аж төрж, олон хүүхэд төрүүлжээ. Найман хүүхэд нь цөм хүү ажээ. Ганц охин гарах нь яагаа вэ дээ гэж эх нь байн байн уйлдаг байв. Эцэг нь:

	— Чи бид хоёр ийм л хувьтай улс байж дээ гэж инээж суудаг байжээ.

	Хөвгүүд нь энх тунх өсөж торнилоо. Нэг нь харин үүдний шатан дээрээс ч юм уу, өөр нэг юман дээрээс унаж бэртээд бөгтөр болсон ажээ. Бариач нар барьж оролдоод ч тус болсонгүй, нэг насаараа нарт хорвоод зовлонгоо үзэхээс аргагүй болжээ.

	Тахир дутуу болсон хүүхэд голцуу ууртай догшин хүн болдгийг би ажигласан билээ. Гэтэл энэ хүү наргиан шуугиантай өсөж, юмны учир олдог уран хүн болов. Аав, ээжийн гурав дахь хүү боловч ах нар нь түүний үгийг дуулдгаар барахгүй,

	— Митя чи юу гэж бодож байна вэ? Чиний бодлоор энэ юунд хэрэгтэй вэ? гэхээс өгсүүлээд элдэв юм асууж лавлана.

	— Митюшка чи үүнийг хараач! Чамд ямар санагдаж байна вэ?

	— Митяйко, би гортигоо хаа тавьчихав, чи үзэв үү? гэж аав ээж хоёр нь байн байн дуудаж асууна.

	Эцэг нь багадаа цоор сайхан үлээдэг байсан юм. Митюнька тэр авьяасыг нь дуурайжээ. Түүний хийсэн цоор бараг л өөрөө дуу аялах шахна.

	Данило гарын ураар овоо мөнгө олно. Катя ч бас зүгээр суудаггүй ажээ. Гуйлга гуйж явсангүй, орон гэрээ өөд татжээ. Эсгий гутал, хөдсөн дээл бас бус хүүхдийнхээ хувцас хунарыг додомдоно. Хөлийн таваг элэгдэнэ гэх биш, дулаан цагт хүүхдүүд нь хөл нүцгэн гүйнэ. Хамгийн хөөрхийлөлтэй нь Митюнька учир түүнд савхин гутал авч өгдөг байжээ. Ах нар нь үүнд атаархдаггүй бөгөөд харин дүү нар нь:

	— Ээж ээ, Митяд шинэ гутал авч өгөх болжээ. Гутал нь багтахгүй болсон байна. Миний хөлд л яг таармаар юм гэж хэлдэг байлаа.

	Тэд ийнхүү ахынхаа хуучин гутлыг бушуухан авч өмсөх хүүхдийн хэрдээ таарсан хөөрхөн заль хэрэглэдэг ажээ. Ийм сайхан эвсэг хүүхэдтэй айл билээ.

	— Энэ Катерины хүүхдүүд хэзээ ч хоорондоо хэрүүл зодоон хийдэггүй ямар таатай хүүхэд вэ! гэж айлынх нь хүмүүс гайхна.

	Үүний хамаг учир Митюнькад байдаг ажээ. Тэр хөвгүүн ойд асаасан гэрэл адил бусдыгаа хөгжөөн баясгаж, халамжилж, ямар нэг сонин юм сэднэ.

	Данило хүүхдүүдээ өөрийн хийдэг чулууны ажилд одоохондоо оруулахгүй байв.

	— Хүүхдүүд минь өсөж торниг, ногоолины тоос залгиж бишгүй л амжих байлгүй гэж хэлдэг байв.

	— Ийм ажил хийхэд хэдэн хүүхэд минь нялх байна гэж Катя нөхөртэйгөө санал нийлнэ. Тэр хоёр бас хэдэн хөвгүүнээ уншиж, бичиж чаддаг, тоо гаргадаг болгож сургах сан гэж бодно. Тэр үед сургууль соёл гэж байгаагүй болохоор нас ахмад хөвгүүд нь нэгэн оёдолчин эмэгтэйнд очиж бичиг заалгав. Митя тэднийгээ дагаж бас очно. Ах нар нь юм амархан ойлгодог, энэ бага нь бүр гойд ойтой хүү юм гэж тэр эмэгтэй их магтдаг байжээ. Тэр үед юмыг тун адармаатай заадаг байж. Митя маш түргэн ухаж багшийгаа хэлж дуусаагүй байхад хэдийнээ учрыг нь олчихсон байдаг ажээ. Ах нараа үсэглэж оролдож байхад Митя дуржигнатал уншдаг болжээ.

	— Надаар бичиг үсэг заалгасан хүүхдийн дотор ийм хүүхэд байгаагүй гэж тэр эмэгтэй байн байн ярина.

	Аав ээж хоёр ухаантай хүүгээрээ бахархаж, дэгжин гутал авч өгчээ. Тэр гутлаас тэдний амьдралд их өөрчлөлт гарав.

	Тэр жил эзэн заводод ирж суужээ. Сам-Петербурх хотод мөнгөө ууж дуусаад жаал мөнгө олж болох байх гэж найдаж заводод ирсэн нь энэ байжээ.

	Ийм хөрөнгөтэй хүн аргыг нь олж чадвал мөнгөжиж бололгүй яах вэ. Конторын албан хаагчид, захирагч хэчнээн хулгайлна гээ. Эзэн үүнийг харж хандах чадвар мөхөс хүн байжээ.

	Эзэн нэг өдөр гадуур явж байгаад жижигхэн байшингийн дэргэд гутал өмссөн гурван жаал тоглож байхыг хараад

	— Наашаа ир хүүхдүүд ээ! гэж даллажээ.

	Митюнька эзний барааг огт хараагүй хэр нь таньжээ. Будаг шунхтай тэргэнд тарган цатгалан морьд хөллөж, тусгай хувцас өмссөн дэлбэгчтэй ажээ. Тэргэнд сууж яваа хүн хөдөлж чадахгүй болтлоо өөхөлчихсөн лухгар эр бөгөөд алтан толгойтой таягийг гэдэс дээгүүрээ хөндлөн барьжээ.

	Ойртож очихоос зүрхшиж зогссон Митюнька дүү нараа хөтлөөд дөхөж очив.

	— Та нар хэний хүүхэд вэ? гэж эзэн сөөнгө дуугаар асуув.

	— Бид чулууны дархан Данилын хүүхэд байна. Миний нэр Митрий гэдэг, энэ миний дүү нар гэж Митюнька ахын хувьд хэв нэгхэн хариулжээ.

	Эзэн энэ үгийг сонсоод, царай нь минчийж, багтарч үхэх завдан

	— Ай, Ай! Юу болж байгаа нь энэ вэ! Ай, ай! Юу болж байгаа нь энэ вэ! гэж гаслан гэнгэнэв. Тэгээд дотор нь нэлээд уужрах бололтой, жаалуудын хөл рүү таягаараа зааж,

	— Энэ чинь юу вэ? Аа? гэж бархиран асуув. Хоёр дүү нь айхдаа хашаандаа гүйгээд орчхов. Митюнька, эзний юу асуусныг ухаарч ядан гайхаж зогслоо.

	— Энэ чинь юу вэ? гэж эзэн хахир яхир дуугаар хашхирч давтан асуулаа.

	Митя бүр айж зүрх алдан зогссоноо:

	— Газар л байна гэж хариулжээ.

	Эзэн, саа өвчин туссан мэт таталдан:

	— Хрр, хрр! Ийм дээрээ тулаа вий! Ийм дээрээ тулаа вий! Хрр, хрр! гэж сөөнгөтөн хашхирав.

	Энэ үеэр Данило гэрээсээ гүйн гарч ирсэн боловч эзэн түүнтэй үг сольсонгүй таягийнхаа толгойгоор дэлбэгчийнхээ шил рүү хатгаж

	— Яв! гэв.

	Тэр эзэн ухаан муутай хүн байжээ. Багын мулгуу амьтан байсан нь насаа өтлөхөд улам дорджээ. Хүн рүү зандчиж давшлаад сүүлд нь яах гэж дайрснаа өөрөө мэддэггүй ажээ. Харих замдаа хүүхдүүдийн тухай мартаад, юм болохгүй өнгөрч магадгүй гэж Данило, Катерина хоёр бодож байжээ. Гэтэл эзэн гурван жаалын гуталтай байсныг мартсангүй, тэр хоёрын ингэж бодсон нь талаар болов.

	— Чи юугаа харж байдаг хүн бэ? Надад шаахай авах мөнгө олдохгүй байхад хамжлага айл хүүхдэдээ гутал өмсгөж байна. Ийм захирагч байдаг юм уу? гэж эзэн юуны өмнө захирагчаа барьж авчээ.

	— Эзэн таны тааллаар Данилд гувчуур ноогдуулж, хэмжээг заасан билээ. Цагт нь бүрэн төлж байгааг нь бодоход би... гэж учирлаж эхэлтэл эзэн:

	— Чамд бодох хэрэг байхгүй. Сайн ажиглаж бай! Юу болж байгаа нь энэ вэ? Хэзээ ийм байлаа. Гувчуурыг дөрөв дахин нэмээд өг гэж зандарчээ.

	Сүүлд нь өөрөө Данилыг дуудаж ирүүлээд, гувчуурынх нь хэмжээг нэмэх болсныг хэлжээ. Үзэгдээгүй юм болж байгааг Данило мэдээд:

	— Би эзэн таны тааллыг давах сан гэхгүй, гэхдээ ийм их гувчуур төлж чадахгүй. Таны зарлигийн дагуу бусдын адилаар л ажиллая даа гэжээ.

	Энэ үг мэдээж эзний таалалд нийлсэнгүй. Тэртээ тэргүй бэл дутаж байсан болохоор чулуун гоёл бодох чөлөө байсангүй. Өнгөрсөн жилүүдээс үлдэж хоцорсныг зарж борлуулах цаг иржээ. Чулууны дархнаар өөр ажил хийлгээд хэрэг байхгүй тул ярьж тохиръё гэж эзэн бодсон ажээ. Данило үзэлцээд үзэлцээд яаж ч чадсангүй, эзэн гувчуурыг хоёр дахин нэмж өгөөд эс зөвшөөрвөл чамайг уурхайд өгнө шүү гэжээ.

	Данило, Катя хоёрт хэцүү үе ирсэн нь мэдээж. Бүгдэд хавчлага болж, хүүхдэд хамгийн хүнд нь оногдож, нас биед хүрэлгүй ажил хийх болжээ. Ийнхүү тэдэнд бичиг үсэг сурах бололцоо үгүй болох нь тэр ээ. Митюнька өөрийгөө хамгийн буруутай гэж бодоод аав ээж хоёртоо туслахаар ажил хийх гэж мэрийх болжээ.

	— Ийм бие муутай хүүгээрээ чулууны ажил хийлгэвэл бүр зовлонгоо эдэлж гүйцнэ гэж аав ээж нь бодно.

	Чулуучны ур ямар нь ч тусгүй. Наах лав бэлтгэхэд тоос залгиж баршгүй, сайр чулуу бутлахад нүд сохлох аюултай, хүчилд цагаан тугалга уусгахад уураар нь хордоно. Аав ээж хоёр нь ингэж эргэцүүлэн бодож бодож хүүгээ чулуу таслах ажилд сургахаар өгье гэж шийджээ.

	Нүд гярхай, гар хуруу эвлэг хүүд минь хүч орохгүй ёстой таарах ажил гэж боджээ.

	Тэдний садан төрөлд чулуу таслах ур мэддэг нэг хүн байдаг ажээ. Тэр хүнд хүүгээ авчирч өгөхөд тэр хүүгийн ухаантай, ажилд залхуугүйг нь мэдэх тул дархан их дуртай авчээ.

	Тэр дархан ур чадлаар дунд зэрэг, хоёр, гуравдугаар зэргийн үнэтэй юм хийдэг хүн байжээ. Митюнька, түүний мэддэг чаддаг бүгдийг нь сураад авав.

	— Чи хүүгээ хот руу явуул. Гартаа онцгой дүйтэй хүү юм, цаашаа сурч, ёстой уран хүн болог гэж тэр дархан Данилд хэлсэн юм байжээ.

	Ингээд Данило Митягаа хот руу явуулжээ. Данилын танил чулууны дархан хотод алийг тэр гэх вэ. Хэрэгтэй гэсэн дархныг олж хүүгээ аваачиж суулгав. Чулуугаар жимс дуурайлгаж урладаг өвгөн дархныд Митя очжээ. Чулуугаар жимс урлах маяг тэр үед ихэд дэлгэрч байсан цаг. Усан үзэм, үхрийн нүд, бөөрөлзгөнөөс эхлээд бусад олон төрлийн жимсийг чулуугаар хийдэг байж билээ. Жимс бүрийг ямар чулуугаар хийх тус тусдаа дүрэмтэй. Хар өнгөтэй үхрийн нүдийг анараар, цагаан өнгөтэйг хасаар, бөөрөлзгөнийг хашаар, улаан өнгөтэй үхрийн нүдийг халтмараар нааж хийнэ. Үндэс, навчийг ногоон гантиг, ногоолин буюу орлец, бас өөр чулуугаар ч хийж болно.

	Митюнька энэ дүрмийг бүгдийг сурч мэдсэн хэр нь өөрийнхөөрөө бодно. Өвгөн дархан анхандаа үглэж зэмлэж байснаа,

	— Өөрөө бодож олсноороо хийвэл илүү урамтай байх гэж магтан сайшаах болжээ.

	Ажиглахад, хүү минь чи чулууны ажилд их авьяастай юм байна. Хөгшин болсон надад чамаас юм сурах цаг ирлээ. Чи жирийн нэг уран хүн биш, юмыг зохион бодох авьяастай дархан болжээ гэж шууд хэлжээ. Өвгөн хэсэг зуур дуугүй сууж байснаа:

	— Харин энэ зохиож бодохоо хэтрүүлэв дээ! Үүнээс болоод гар чинь төсөөрч мэднэ шүү. Ийм явдал гардаг байсан юм даа гэж захисан ажээ.

	Митюнька залуу хүн, үүнийг нэг их анхаарч авсангүй, харин:

	— Сайн л зохиож бодож чадаж байвал болоо юм биш үү. Үүнээс болоод хэний гар төсөөрөх бил ээ? гэж инээж байжээ.

	Ийнхүү Митюха дөнгөж сахал цухуйж эхэлж байсан залуудаа сайн дархан болжээ. Хүмүүс захиалж юм хийлгэх нь их тул үргэлж ажилтай сууна. Чулуун гоёл чимэглэл худалддаг мухлагийн эзэд Митяг их олз оруулах хүү гэдгийг дор нь мэдээд бие биеэсээ өрсөж захиалгаар юм хийлгэх тул амжиж хийхэд хэцүү болжээ.

	— Би ер нь гэртээ харья байз. Хэрэв надаар юм хийлгэе гэвэл гэртээ байхад ч эд намайг олоод ирэх байх. Явах газар холгүй, чулуугаа авчирч өгөөд хийлгэсэн юмаа аваад буцахад ачаа хүнддээд юу базаах вэ? гэж Митя боджээ.

	Ингээд Митя гэртээ харьжээ. Митя минь ирлээ гэж гэрийнхэн нь их баяр хөөр болов. Митя тэднийгээ хөгжөөн баясгахыг хичээвч гэр нь бараг л бүхэлдээ ногоолины дархны газар болж хувирсанд сэтгэл шимшрэв. Аав нь хоёр том хүүтэйгээ хажуугийн жижигхэн тасалгаанд суурь машины ард сууна. Дүү нар нь бас тэнд, чулуу хөрөөдөх нь хөрөөдөж, өнгөлөх нь өнгөлж сууна. Эхийнх нь хүслэн болсон охин нь төрж, өвөр дээр нь дэгэж дэрвэж байвч тэр айлд баяр баясгалан үгүй ажээ. Данило бүр өвгөрөх тийшээ хандаж, ах нар нь хахаж цацан ханиалгаж, дүү нараа харахад өрөвдмөөр байжээ. Их багагүй чадах ядахаараа оролдож олсон жаал мөнгө нь эзний тавьсан гувчуурт хүрэхтэй үгүйтэй ажээ.

	Энэ бүгд багадаа миний гутал өмсөж байснаас л болсон юм даа гэж Митюха байн байн бодно.

	Түдэлгүй Митя ажилдаа орохоор бэлтгэв. Авсаархан ч гэсэн бас хэд хэдэн суурь машин, багаж байх тул ажлын байр хэрэгтэй болов.

	Митя цонхны тус байрлаж толгой өндийхгүй махран суухдаа,

	— Яасхийж байгаад нутгийн чулуугаар жимс дуурайж хийж суръя даа. Хийгээд сурчихвал хэдэн дүүгээрээ ийм ажил хийлгэж болох юм даа гэж бодовч арга замыг олохгүй байв. Манай нутагт хризолит, ногоолин арай элбэг дайралдана. Хризолит хямд олдохгүй, бас тохиромж муутай чулуу. Ногоолин зөвхөн навчинд ч тэр бүр тохирохгүй бөгөөд засалт хийж, наах ажил гарна.

	Митя нэг өдөр гэртээ ганцаараа ажлаа хийж суужээ. Зун цаг цонх нь онгорхой байв. Ээж нь юманд яваад эзгүй, дүү нар нь гадаа тоглож байжээ. Аав нь хоёр том хүүгээ аваад дархны газар ажлаа хийж байжээ. Ногоолиноор юм хийнэ гэдэг амаргүй, ярих ч дур хүрдэггүй болохоор тэдний байгаа, үгүй нь үл мэдэгдэнэ.

	Митюха, худалдаачны авчирч өгсөн чулуугаар жимс дуурайлган үрж суухдаа:

	— Манай эндхийн ямар хямд чулуугаар ийм жимс хийвэл дээр бол доо? гэж бодож байв.

	Тэгтэл бугуйвч, бөгж зүүсэн охины ч гэмээр, нас бие гүйцсэн бүсгүйн ч гэмээр гар цонхоор нь гэнэт орж ирж, толигор гэгч хавтгай чулуун дээр шавдас тавьж, Митягийн суурь машин дээр орхичхоод алга болжээ.

	Митюхаг цонхоор очиж харахад гудамжаар хүн явж өнгөрсөн янзгүй, хоосон байв.

	— Юу болж байгаа нь энэ вэ? Хэн нэгэн хүн надаар тохуу хийж байна уу, эсвэл надад тэгж үзэгдэв үү? гэж Митя бодов. Митя хавтгай чулуу, шавдас хоёрыг эргүүлж тойруулж үзвэл баярлахдаа арай дэвхэцсэнгүй. Ийм чулууг морин тэргээр ачаад ирсэн ч, чадмаг сонгож олж хичээнгүй оролдвол юу ч хийж болох ажээ. Гагцхүү юу хийх нь дээр вэ?

	Энэ чулуугаар ямар жимс хийвэл илүү зохимжтой бол гэж Митя бодоод гар орж ирсэн зүг рүү гөлрөн суутал нөгөө гар дахин цонхоор орж ирж, лошгын навч оруулж тавьчхаад буцлаа. Тэрхүү навчин дээр монос, интоор, гүйцэд боловсорсон морин хад ийм гурван жимсний мөчир байжээ.

	Хэн тохуу хийж байгааг мэдье гэж бодоод Митя тэссэнгүй гадагш гүйн гарав. Орчин тойрноо ажиглавал гадаа нэг ч хүн харагдсангүй, нам гүм. Жин үдийн халуунаар хэн гадуур явах билээ.

	Митя гадаа зогсож зогсож, цонхны дэргэд очиж суурь машин дээрээс жимсний мөчир, навчийг авч үзэхэд ёстой жимс байлаа. Гагцхүү интоор жимс олсон нь гайхалтай ажээ. Монос ч хаяагүй элбэг, морин хад ч ноёдын цэцэрлэгт бий. Харин манай энд ургадаггүй интоор жимсний мөчрийг хаанаас олов? Тун саяхан тасалж авсан юм шиг шинэхэн мөчир байх юм.

	Митя ийнхүү интоор жимсний мөчрийг үзэвч морин хад нь илүү сайхан, хийхэд чулуу ч тохирмоор юм гэж боджээ.

	Ингэж бодож зогстол нөгөө гар: «Ажлаа мэддэг сүрхий хүү байна!» гэх шиг дал мөрийг нь илээд авчээ.

	Хэн илсэн нь сохор хүнд ч тодорхой билээ. Хээрийн заводод төрж өссөн Митюха, Уулын эзэгтэйн тухай бишгүй л сонссон болохоор надад биеэрээ үзэгдээсэй гэж боджээ. Өөрийн гоо үзэсгэлэнгээр бөгтөр хөвүүний сэтгэлд сэв оруулуузай гэж өрөвдсөн юм биз, уулын эзэгтэй хүүд биеэрээ харагдсангүй.

	Митюха, толигор шавдас хоёроор жимсээ хийж эхэлжээ. Янз янзаар үзэж, зөв шилж аваад чадмаг урлав. Морин хадыг эхлээд тал тал үрж, дотор нь хөндий гарган, хэрэгтэй гэсэн газарт нь ховил зорж, навчны шилбэ гаргаж, дараа нь хоёр талаа нийлүүлж наагаад өө сэвийг нь цэвэрхэн гэгч нь дарав. Жимстэй ав адилхан болжээ. Навчийг нь толигор чулуугаар нимгэн үрж хийгээд, ишинд нь жижигхэн өргөс гаргажээ. Нэг үгээр хэлэхэд гоц нарийн урлал болжээ. Жимс бүрийн үр нь нэвт харагдах адил бөгөөд навч нь ёстой навч шиг, нэг навчин дээр зөгий цоолсон юм уу даа гэмээр жижигхэн нүхтэй, бас өөр нэг навчийг зэв шиг шаргалдуу толботой хийж, өө сэвийг нь хүртэл гаргаж урласан ажээ. Аргагүй л ёстой жимс шиг урлажээ.

	Данило, хүүхдүүдтэйгээ хамт өөр чулуугаар урладаг ч гэсэн жимс яаж зорохыг мэднэ. Ээж нь ч чулуугаар юм урлаж явсан хүн. Тэд бүгдээрээ Митягийн урласан сайхан жимсийг үзээд гайхаж барахгүй ажээ. Жирийн толигор, шавдас хоёроор ийм сайхан жимс зорж чадсан нь тэдэнд гайхалтай байжээ. Митяд ч аятайхан болсон шиг санагдав. Ур мэддэг хүнд үнэхээр нарийн хийцтэй болжээ.

	Хожим нь Митя ийм жимс олныг хийж худалдаж тэднийхээ амь зуулгад их нэмэр болсон юм. Худалдаачид Митягийн хийсэн жимсийг авалгүй өнгөрдөггүй бөгөөд жинхэнэ үнэт эрдэнийн чулууны үнэ өгдөг байжээ. Митюхийн урласан юм гоц сайхан хийцтэй тул хүмүүс хамгийн түрүүнд шүүрээд авна. Митюха мойл, интоор, морин хадыг их хийж худалдсан хэр нь анхны хийсэн мөчрийг өөртөө авч үлджээ. Нэг охинд өгье гэж бодсоноо тээнэгэлзээд больжээ.

	Жаалхан охид түүний цонхны дэргэдээс холдохыг байжээ. Митя хэдий бөгтөр нуруутай боловч яриа хөөрөөтэй, ухаантай хүү бөгөөд хийдэг юм нь сонин, хүзүүндээ зүүдэг үрэл хийж атга атгаар өгдөг гар задгай хүн билээ. Охид Митягийн цонхны дэргэд байн байн гүйж ирнэ. Нэг охин шалтаг олж, гэзэг үсээрээ оролдон цагаан шүдээ яралзуулан инээж, Митягийн цонхны урдуур эргэлдэнэ. Митя тэр охинд анх хийсэн жимснийхээ мөчрийг өгье гэж бодсон боловч амьтан хүн тэр охиныг шоолж магадаас гадна, чи намайг гомдоолоо гэж бодох вий хэмээн айгаад өгч чаддаггүй ажээ.

	Тэр жил Данилд гувчуур нэмж, амь зуулгыг нь доройтуулсан эзэн улам цулцайтлаа таргалж уухилж аахилсаар хорвоод амьд л гэлдэрч байлаа. Энэ жил охиноо ноён хэргэмтэй ч юм уу, худалдаачин ч юм уу нэг хүний бэр болгохоор инж төхөөрч эхэлжээ. Хээрийн заводын захирагч эзнээ зулгуйдъя гэж боджээ. Тэр захирагч, Митягийн өөртөө авч хоцорсон мөчрийг урьд нь үзэж ямаршуу урласныг мэдсэн ажээ.

	— Хэрэв өгөхгүй бол хүчээр булааж аваад ир гэж захиад ичгүүрээ алдаж гүйцсэн юмнуудаа явуулжээ.

	Сурсан тэдэнд тэр юу байх вэ? Булааж авчраад захирагчдаа өгсөнд, захирагч хамба хилэн дотортой жижиг хайрцаг хийж бэлдээд эзнийг заводод ирэхэд нь:

	— Эзэнтэн минь өршөөн таалж охиндоо бэлэг болгон соёрхоно уу? Ур сайтай, бэлэг барихад тохирох эд шүү гэж өгчээ.

	Эзэн авч үзэж, магтан сайшааж:

	— Ямар чулуугаар хийсэн юм бэ? Хэр үнэтэй чулуу вэ? гэж асуусанд, захирагч:

	— Хамгийн жирийн чулуу толигор, шавдас хоёроор л хийсэн нь гайхмаар даа гэж хариулав.

	— Юу, яана гэнэ ээ? Миний охинд шавдсаар хийсэн юм өгөх нь үү? гэж эзэн тэр даруй оволзож гарав.

	Хэрэг биш болсныг захирагч мэдэж хийсэн дарханд хамаг бурууг тохож:

	— Тэр луйварчин магтаж магтаж ийм л юм өгсөн байна. Тэгээгүй бол би ийм юмаар бэлэг барьж яаж зүрхлэх билээ гэжээ.

	— Дархныг авчир! Дархныг авчир! гэж эзэн цухалдан сөөнгө дуугаар зандрав.

	Митяг аваад ирэхэд эзэн танилаа.

	— Энэ чинь... нөгөө багаасаа гутал өмсөж байсан тархи шив дээ... гэж хэлээд, — Яаж зүрхлээв чи? хэмээн зандарч таягаа бариад дайрав.

	Митюха учрыг олж ядан зогсож байснаа төдхөн ухаарч:

	— Захирагч надаас хүчээр булааж авсан. Өөрөө хариуцна биз гэж шуудхан хэлээд орхижээ.

	Эзэнд юу ч гэж хэлээд нэмэр болсонгүй.

	— Чамайг даа... гэж хяхтнаж байв.

	Ширээн дээр байсан жимсний мөчрийг эзэн шалан дээр авч хаяад гишгэчин, хумхын тоос болтол бяц дэвсжээ.

	Энэ явдал Митягийн эмзэг газрыг хөнджээ. Митя бүр салганан чичирч зогслоо. Үнэндээ гэхэд, хамгийн үнэтэй хүндтэй юмыг нь бөөн хар мах бяц дэвсэж үгүй хийхэд хэн дуртай байх билээ.

	Митюха эзний таягийг шүүрэн авч нарийн үзүүрээр нь барьж байгаад магнай дундуур нь дэлсэхэд эзэн шалан дээр хөсөр унаж бүлтийн гөлрөв.

	Тэнд захирагч, түүний дулдуй зарц нар байсан хэр нь бүгд мэлэрч яаж ч чадаагүй нь гайхалтай. Ингээд Митюха гараад алга болов. Түүнийг эрээд олоогүй билээ. Митягийн урласан юмыг хожим нь хүмүүс бишгүй л олж үзсэн бөгөөд юм мэддэг нэг нь Митягийн хийц гэж таньдаг байлаа.

	Митюхийн цонхны дэргэд ирж инээгээд зогсчихдог байсан охин бас сураггүй алга боллоо гэсэн яриа гарлаа.

	Тэр охиныг уйгагүй удаан эржээ. Бүсгүй хүн орон гэрээсээ хаа холдож базаах вэ. Түүнийг олоход хялбар гэж хүмүүс бодсон биз ээ.

	— Охиныхоо байгаа газрыг зааж өг! гэж эцэг эх рүү нь давшилж дайрчээ.

	Тэгээд ч тэр охиныг олсонгүй.

	Бас Данилыг хүүхдүүдтэй нь багагүй хавчсан боловч их гувчуур алдахаас харамсаад орхисон ажээ. Эзэн уухилж аахилан хэдэн жил амьд яваад, төдхөн өөхөндөө боогдож өнгөрсөн билээ.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

